
INVITO PARTOPRENI TELEVIDON 
Hispana Esperanto-Federacio ricevis kuriozan sed interesan proponon: kolektive partopreni 

televidan kvizon “El precio justo” (jes, tiun mitan de Joaquín Prat, sed nun prezentotan de 

Carlos Sobera). Ni povas iri kiel grupo, sed nur unu aŭ du partoprenos kiel konkursanto, kaj 

la ceteraj nur kiel publiko. Sed ni havos ŝancon paroli pri nia asocio kaj pri Esperanto.  

Oni elektas po unu konkursanton el dek ĉeestantoj, do ni bezonas almenaŭ 10 homojn, sed 

pli bone se venas pliaj. La registrado okazos en Boadilla.  

Ĉu vi ŝatus almenaŭ ĉeesti kiel publiko? Estas ĉiam interesa sperto vidi televidon de interne, 

Oni proponis plurajn eblajn tagojn por tiu registrado kaj provizore ni elektis la 21-an de 

januaro. Tion, same kiel la horaron, ni konfirmos poste. 

Se vi pretas veni, skribu al la adreso hef@esperanto.es, kaj klarigu ĉu vi pretas konkursi aŭ 

nur ĉeesti kiel publiko. Kaj vi rajtas komenti al aliaj amikoj. 

NI DENOVE FESTIS LA ZAMENHOFAN TAGON 
Kiel tradicie dum ĉiuj jaroj, la madridregionaj samideanoj festis la Zamenhofan Tagon. Kiel 

ni anocnis en pasinta bulteno, la festo okazis du tagojn antaŭ la oficiala datreveno, nome la 

sabaton 13-an de decembro, de la 11,00 ĝis la 19,00 horoj. La loko ĉijare estis denove la urbo 

Fuenlabrado, en la sidejo de la Fuenlabrada Esperanto-Ligo.  

La tago komenciĝis per bonvena saluto de la prezidanto de Madrida E-Liceo, Félix Jiménez 

Lobo, kaj de la reprezentanto de Fuenlabrada Esperanto-Ligo, Juan del Castillo. Sekvis 

prelego de reprezentanto de la C.E.P.A. (lernejo por plenkreskuloj) “Paulo Freire”, kies ejo 

gastigas la sidejon de FEL, kiu rakontis hispanlingve pri la ecoj kaj agadoj de la institucio. 

    

Poste Toño del Barrio prelegis pri la Zamenhof/Esperanto-objektoj (ZEO-j), do tiuj geografiaj 

lokoj, stratoj, monumentoj, ktp kiuj portas la nomon Esperanto aŭ Zamenhof. Pedro 

Hernández prelegis pri la malnovegiptaj lingvo kaj skribsistemo.  

Poste pli ol dudek homoj iris al proksima restoracio, kie ni manĝis kune. 

Vespere Toño del Barrio kun Ana Manero prezentis la librojn eldonitajn dum la lastaj 

monatoj, kaj speciale la ĵus aperintan novelon de Ramón J. Sender “Rekviemo por hispana 

kamparano”, tradukitan al Esperanto de Antonio Valén, kaj ĵus eldonitan de Mondial. Ni 

finiĝis per sesio de ludoj, gviditaj de Juan del Castillo.  

Dum la mateno vizitis nin fotografisto de la ĵurnalo ABC, kiu pretigis raporton pri nia lingvo.  

Krome, dum la tago disponeblis libroservo. 

Regulaj kunvenoj lunde je la 18,30 horo en la sidejo 

 http://www.esperanto.es/mel/  madrid@esperanto.es 

 Redaktas Toño del Barrio Komentojn kaj informojn sendu al niavocho@gmail.com 

 

RAPORTO EN ĴURNALO ABC 
La 15-an de decembro, ĝuste en la Tago de Zamenhof, la ĵurnalo ABC prezentis ampleksan 

raporton pri Esperanto, kun iom frapa titolo: «“Saluton! Kiel vi fartas?”: el esperanto, la 

lengua muerta “de los espías” que resucitó internet». Vi povas trovi ĝin en la adreso de la 

ĵurnalo: https://mallonge.net/abc2025, aŭ, se vi ne estas abonanto, en la Bitoteko de HEF ĉe 

la adreso: https://bitoteko.esperanto.es/xmlui/handle/11013/7628.  

Ĝi entenas fotojn faritajn dum la celebrado en Fuenlabrada, kaj vortojn de la prezidanto de 

MEL kaj kunordiganto de la kursoj de UNED, Félix Jiménez Lobo. 

(RE)ALIĜU AL MADRIDA ESPERANTO-LICEO 
Ne forgesu (re)aliĝi al Madrida Esperanto-Liceo, la loka esperantista klubo en Madrido, 

profitante la komencon de la jaro.  

Se vi jam estas ano, eblas pagi vian kotizon, ĉu en la sidejo ĉu en la konto de MEL: banko 

ARQUIA BANCA, numero de konto: ES55 3183 2800 1310 0655 7423.  

Se vi ankoraŭ ne estas ano, memoru ke la kotizo estas nur 12€ jare. Plenigu la formularon 

troveblan en fako “Dokumentoj” de la retejo https://www.esperanto.es/mel/, aŭ simple 

kontaktu kun Liceo en la kutima adreso: madrid@esperanto.es.  

Malnovaj kaj novaj anoj povos partopreni la ĝeneralan kunvenon de la klubo, kiu okazos post 

kelkaj semajnoj. Vi ricevos la oficialan kunvokon kun la tagordo, kaj ni jam atentigas ke  ĉi-

okaze oni devas renovigi la estraron.  

RABATITA KOTIZO AL LA HISPANA KONGRESO  
La 31an de decembro finiĝos la unua aliĝperiodo, dum kiu eblas profiti rabatitajn kotizojn 

por la 84a Hispana Kongreso de Esperanto.  

Memoru ke la datoj estos de la 14-a ĝis la 18-a de julio 2026, kaj ke ĝi okazos en la urbo 

Portugalete, situanta tre proksime de la centro de Bilbao, kaj konektita per metroo el ĝi.  

Memoru ankaŭ ke tuj poste, de la 19-a ĝis la 26-a de julio, okazos la SAT-kongreso en la urbo 

Leono, do interesitoj povos profiti du Esperanto-renkontiĝojn sinsekve. 

Ĉiujn ĝisnunajn detalojn kaj la aliĝilon vi povas trovi ĉe: https://kongreso.esperanto.es/. 

PLIAJ RENKONTOJ KAJ INFORMOJ 
La sidejo denove malfermiĝas ĉiulunde, post la 18,30, kiel tradicie, sen aparta programo.  

La sabata kunveno okazos la 10-an de januaro (do, la duan sabaton), je la 18:30, ĉe la polpejo 

Pulpería O Miño, en la strato Idioma Esperanto, numero 2 (proksime al metrostacio Alsacia). 

Memoru ke ĝi estas malferma kaj sendependa de via lingvonivelo. 

Por novaĵoj en Madrido, vizitu regule la retejon de MEL http://www.esperanto.es/mel, kaj la 

retliston https://groups.google.com/g/esperanto_madride/. 

En Fejsbuko vizitindas la forumo de MEL: https://www.facebook.com/esperanto.madrid/ aŭ la 

pli ĝenerala https://www.facebook.com/groups/esperanto.madrid/. Vi povas trovi nin ankaŭ 

en la socia reto Bluesky, en la adreso: https://madridaliceo.bsky.social. 

Ankaŭ eblas aliĝi al la ŭacapa grupo, por la madridaj esperantistoj, per la ligilo 

https://chat.whatsapp.com/C7XLCX9tNt28M50g3qxH1g 

Por informiĝi pri tutmondaj renkontiĝoj, vizitu la retejon https://eventaservo.org/ 

